
Հ Ա Շ Վ Ե Տ Վ Ո Ւ Թ Յ Ո Ւ Ն

2018 թվականի առաջին կիսամյակի ընթացքում Պետական գույքի կառավարման կոմիտեն (այսուհետ` Կոմիտե) շարունակել է իրականացնել պետական գույքի կառավարման, այդ թվում մասնավորեցման և պետական մասնակցությամբ ընկերությունների գործունեության կարգավորման ու լուծարման բնագավառներում Հայաստանի Հանրապետության կառավարության որդեգրած քաղաքականությունը՝ առաջնորդվելով «Պետական գույքի կառավարման մասին», «Պետական գույքի մասնավորեցման (սեփականաշնորհման) մասին», Հայաստանի Հանրապետության օրենքներով, պետական գույքի մասնավորեցման ծրագրերի մասին Հայաստանի Հանրապետության օրենքներով, Հայաստանի Հանրապետության կառավարության 2018 թվականի հունվարի 11-ի «Հայաստանի Հանրապետության կառավարության 2018 թվականի գործունեության միջոցառումների ծրագիրը և գերակա խնդիրները հաստատելու մասին» N 275-Ն որոշմամբ, Հայաստանի Հանրապետության կառավարության 2017-2022թթ. ծրագրով, Հայաստանի Հանրապետության քաղաքացիական օրենսգրքով, Հայաստանի Հանրապետության այլ օրենքներով և իրավական ակտերով: 

I.Պետական գույքի կառավարումը
Պետական մասնակցությամբ առևտրային կազմակերպությունների կառավարումը

ՀՀ կառավարության 05.10.2017թ. N 1262-ն որոշման համաձայն 2018 թվականի   1-ին կիսամյակում իրականացվել է 2017 թվականի տարեկան արդյունքների հիման վրա պետական կառավարման մարմինների ենթակայության 142 կազմակերպությունների ֆինանսատնտեսական վերլուծություն, որոնց հիման վրա կազմվել են ամփոփ տեղեկանքներ:
Դիմվել է շահույթ չձևավորած կազմակերպությունների բաժնետոմսերի տնօրինման լիազոր մարմիններին՝ ՀՀ էներգետիկ ենթակառուցվածքների և բնական պաշարների նախարարություն, ՀՀ Արտակարգ իրավիճակների նախարարություն, ՀՀ Արարատի մարզպետարան, Հայաստանի Հանրապետության հանրային հեռուստառադիոընկերության խորհուրդ, դրանց հետագա իրավական կարգավիճակի վերաբերյալ՝ մասնավորապես ոչ առևտրային կազմակերպության վերակազմակերպելու մասին դիրքորոշում ստանալու նպատակով: Ստացված կարծիքներն ամփոփվել և ներկայացվել են ՀՀ կառավարություն:

01.07.2018թ. դրությամբ պետական բաժնեմաս ունեցող ընկերությունների թիվը 41-ն է, որից՝ 3-ը («Ընդունելությունների տուն», «Արաքս», «Օշական» մանկական վերականգնողական կենտրոն» ՓԲԸ-ները) գտնվում են լուծարման գործընթացում: 

Հաշվետու ժամանակահատվածում` 

- 4 ընկերություն և 1 գույք մասնավորեցվել են: 

 -6 ընկերությունում իրականացվել է կանոնադրության փոփոխություն, 1 ընկերությունում՝ բաժնետոմսերի ընդունում: 

- հրավիրվել են տնօրենների խորհրդի 6 նիստ, 15 արտահերթ և 13 տարեկան ժողովներ: 
Հաշվետու ժամանակահատվածում ՀՀ կառավարության 21.05.2009թ. N 562-Ն որոշման համաձայն իրականացվել է ՀՀ մարզպետների կողմից 2017 թվականի ընթացքում կատարած աշխատանքների՝ մարզպետարանի ենթակայության առևտրային կազմակերպություններում պետության կողմից լիազորված ներկայացուցիչների լիազորությունների իրականացման ենթաչափորոշիչների մասով գնահատում: 

Կազմակերպությունների լուծարման գործընթացը 

2018 թվականի առաջին կիսամյակի ընթացքում ՀՀ կառավարության կողմից ընդունվել է 8 կազմակերպության լուծարման մասին որոշումներ: Հաշվետու ժամանակահատվածում ստեղծվել են 9 կազմակերպության լուծարման հանձնաժողովներ:

Նույն ժամանակահատվածում 5 կազմակերպության լուծարման գործընթացն ավարտվել է:

01.07.2018թ. դրությամբ լուծարման գործընթացում են գտնվում 11 կազմակերպություն: 

Հաշվետու ժամանակահատվածում լուծարվող կազմակերպություններում մարվել է շուրջ 22 997.0 հազ.դրամ կրեդիտորական պարտք  որից՝ ՀՀ պետական բյուջե` 5124.0 հազ.դրամ, համայնքային բյուջե՝ 602.0 հազ.դրամ, աշխատավարձի գծով` 15 904.0 հազար դրամ և այլ կրեդիտորական պարտք 1 367.0 հազար դրամ:

Լուծարումից հետո մնացած 14 812.0 հազ.դրամը փոխանցվել է ՀՀ պետական բյուջեի թիվ 900005029039 «Լուծարվող պետական փակ բաժնետիրական ընկերությունների հաշվարկային հաշիվներում մնացած դրամական միջոցների հավաքագրում» եկամտային հաշվին: 

Պետական գույքի հաշվառման գրանցամատյանի վարումը 

2018 թվականի առաջին կիսամյակի ընթացքում պետական գույքի հաշվառման բազայում վերահաշվառվել է 11757 միավոր գույք, որից՝ պետական սեփականություն հանդիսացող 3983 միավոր անշարժ գույք, պետական սեփականություն հանդիսացող 1930 տրանսպորտային միջոց, պետական սեփականություն հանդիսացող 4960 միավոր մտավոր սեփականության օբյեկտ, կանոնադրական կապիտալում պետական բաժնեմաս ունեցող իրավաբանական անձանց գույքի կազմում ընդգրկված 884 միավոր անշարժ գույք: 
Հաշվետու ժամանակահատվածում հաշվառվել է 219 իրավաբանական անձանց կանոնադրական կապիտալում պետական բաժնեմասը (ընդհանուր պետական մասնակցության չափը՝ 213 359 533.4 հազ.դրամ):

Հաշվառվել են 7612.39 կմ երկարությամբ ընդհանուր օգտագործման ավտոմոբիլային ճանապարհներ, որից՝ միջպետական նշանակության՝ 1721.34 կմ, հանրապետական նշանակության` 2065.75 կմ և մարզային նշանակության` 3825.30 կմ: 

Պետական անշարժ ու շարժական գույքի տնօրինումը և օգտագործումը
2018 թվականի առաջին կիսամյակի ընթացքում Կոմիտեի կողմից մշակվել և շրջանառության մեջ են դրվել պետական գույքի տնօրինման վերաբերյալ ՀՀ կառավարության 39 որոշման նախագիծ (այդ թվում՝ 1-ը՝ ՀՀ վարչապետի որոշման նախագիծ), որից՝ 28-ն ընդունվել են ՀՀ կառավարության կողմից, 5-ը՝ գտնվում են շրջանառության մեջ,  4-ը՝ ներկայացվել են ՀՀ կառավարության քննարկմանը, 1-ը՝ հանվել է  շրջանառությունից։
Պետական ոչ առևտրային կազմակերպություններին ամրացված գույքի աճուրդով վարձակալության տրամադրման նպատակով Կոմիտե է ներկայացվել 103 հայտ, որոնց հիման վրա կազմակերպված աճուրդներից՝ 32-ը կայացել է,  18-ն   ընթացքում է, 10-ը գտնվում է Կոմիտեում, 21 հայտ մերժվել  է, ներկայացված 22 հայտերի համաձայն նախկին վարձակալների հետ կնքվել են համապատասխան պայմանագրեր, պետական ոչ առևտրային կազմակերպություններին ամրացված գույքի աճուրդով վարձակալության տրամադրման նպատակով հաշվետու ժամանակահատվածում կայացած աճուրդների արդյունքում ՊՈԱԿ-ների բյուջե  տարեկան կմուտքագրվի 67 562.4 հազ. դրամ:

83 միավոր անշարժ գույքի նկատմամբ իրականացվել է պետության սեփականության իրավունքի պետական գրանցում՝ այդ թվում ուղղվել է  29  միավոր անշարժ գույքի իրավունքի պետական գրանցման վկայական:

2018 թվականի առաջին կիսամյակի ընթացքում Կոմիտեում ստեղծված գույքի հանձնման-ընդունման հանձնաժողովի կողմից Կոմիտեի հաշվեկշիռ է ընդունվել 346 միավոր անշարժ գույք:
Համաձայն ՀՀ կառավարության 26.01.2006թ. N 346-Ն որոշման Կոմիտեի հաշվեկշիռ է ընդունվել 192 միավոր անշարժ գույք, որից 3-ը՝ հանդիսանում է ՀՀ կրթության և գիտության նախարարության, 189-ը` ՀՀ մարզպետարանների: 

2018 թվականի առաջին կիսամյակի ընթացքում Կոմիտեի հաշվեկշիռ է ընդունվել լուծարումից մնացած՝ 5 միավոր անշարժ գույք,

2018 թվականի առաջին կիսամյակի ընթացքում Կոմիտեի հաշվեկշիռ է ընդունվել 143 միավոր այլ անշարժ գույք և 6 հողամաս: 

Հաշվետու ժամանակահատվածում Կոմիտեի հաշվեկշիռ է ընդունվել 31 միավոր  տրանսպորտային միջոց և 1 օդանավ:
II. Պետական գույքի մասնավորեցումը և օտարումը
Պետական գույքի մասնավորեցման ներկայումս վարվող քաղաքականության հիմնական նպատակներն են` 

առևտրային կազմակերպությունների՝ պետությանը սեփականության իրավունքով պատկանող բաժնետոմսերի (բաժնեմասի) մասնավորեցման միջոցով դրանց գործունեության արդյունավետության բարձրացմանը և երկրում մրցակցային միջավայրի բարելավմանը նպաստելը, 

պետական գույքի մասնավորեցման այն ձևերի լայնորեն կիրառումը, որոնք նպաստում են մասնավորեցվող առևտրային կազմակերպություններում ներդրումների ներգրավմանն ու աշխատատեղերի պահպանմանը կամ ավելացմանը:
2018 թվականի առաջին կիսամյակի ընթացքում ՀՀ կառավարության կողմից ընդունվել է «Պետական գույքը մասնավորեցնելու մասին» ՀՀ կառավարության 4 որոշում «Պետական գույքի մասնավորեցման 2017-2020թթ. ծրագրի մասին» ՀՀ օրենքի ցանկերում ընդգրկված 4 ընկերության համար՝ 2 ընկերություն («Վարդենիսի ստոմատոլոգիական պոլիկլինիկա» և «Երառսպասարկում» ՓԲԸ-ները) մասնավորեցվել են աճուրդով, 1 ընկերության («Գեոէկոնոմիկա» ՓԲԸ) բաժնետոմսերը մասնավորեցվել են աշխատավորական կոլեկտիվին, 1 ընկերություն («Դիլիջան» մանկական հակատուբերկուլյոզային առողջարան» ՓԲԸ) ուղղակի վաճառքի ձևով մասնավորեցվել է հայտնի գնորդին: 
2018 թվականի առաջին կիսամյակի ընթացքում Կոմիտեի կողմից մշակվել և շրջանառության մեջ է դրվել պետական անշարժ գույքի օտարման մասին ՀՀ կառավարության որոշման 5 նախագիծ: Նշված 5 նախագծերով օտարման է  ներկայացվել 5 անվանում անշարժ գույք (ըստ օտարման ձևի՝ ուղղակի վաճառք), որոնց վաճառքի գինը կազմել է  901 817.0 հազ. դրամ, ներառյալ գույքի համար հատկացված հողամասերի կադաստրային արժեքները՝ 188 423.2 հազ. դրամ: Գույքի գնորդների կողմից ստանձնած ներդրումային պարտավորությունների գումարը  կազմել է 1 710 000.0 հազ. դրամ: 
2017 թվականին  ընդունված ՀՀ կառավարության  որոշման համաձայն  մրցույթով օտարման է ներկայացվել  1  անվանում անշարժ գույք, որի վաճառքի  գինը  կազմել է 330 200.0 հազ. դրամ, իսկ գույքի համար հատկացված հողամասի կադաստրային արժեքը՝ 30 420.0 հազ. դրամ: Նշված որոշման համաձայն գնորդի  կողմից ստանձնած ներդրումային  պարտավորության  գումարը  կազմել  է 500 000.0 հազ. դրամ:

2017-2018 թվականներին ՀՀ կառավարությանն առընթեր պետական գույքի կառավարման վարչության պետի կողմից հաստատված 8 հրամանի համաձայն օտարվել  է  14 անվանում անշարժ գույք, որից 8-ը՝ մրցույթով, 6-ը՝ աճուրդով: Նշված  14 անվանում անշարժ գույքի վաճառքի գինը կազմել է 192 743.0 հազ. դրամ, ներառյալ 57 931.8 հազ. դրամ հողամասի կադաստրային արժեքները: Մրցույթով օտարման ներկայացված գույքի գնորդները ստանձնել են 203 100.0 հազ. դրամի ներդրումներ:

Մշակվել և ՀՀ ԿԱ պետական գույքի կառավարման վարչության  պետի  կողմից  հաստատվել  է շարժական գույքի աճուրդով օտարման վերաբերյալ 9 հրաման: Նշված հրամաններով օտարման է ներկայացվել 139 միավոր տրանսպորտային միջոց:
  
2018 թվականի առաջին կիսամյակի ընթացքում՝ 01.07.2018թ.-ի դրությամբ, արդյունքները ամփոփված աճուրդներում, վաճառքի է ներկայացվել 315 լոտ, որից՝ 33-ը՝ անշարժ գույք, 156-ը՝ տրանսպորտային միջոց, 120-ը՝ այլ շարժական գույք, 3-ը՝ լուծարման ընթացքում գտնվող ընկերության գույք, 3-ը` մասնավորեցման ենթակա գույք: Վաճառքի ներկայացված լոտերից վաճառվել է 269 լոտ, այդ թվում՝ 8-ը՝ անշարժ գույք, 138-ը՝ տրանսպորտային միջոց 119-ը՝ այլ շարժական գույք, 2-ը՝ լուծարման ընթացքում գտնվող ընկերությունների գույք, իսկ 2-ը՝ մասնավորեցման ենթակա գույք: 
Աճուրդների թափանցիկ և արդյունավետ կազմակերպման արդյունքում  աճ է արձանագրվել տրանսպորտային միջոցների աճուրդային վաճառքում, ինչպես քանակական, այնպես էլ` որակական առումով: Մասնավորապես՝ թվով 156 աճուրդի ներկայացված տրանսպորտային միջոցներից վաճառվել է 138-ը,  իսկ 17-ը գտնվում է  աճուրդի ընթացքում:

Արդյունքում՝ 2018թ. առաջին կիսամյակի ընթացքում, մասնավորեցվող և օտարվող գույքի աճուրդների վաճառքից ՀՀ պետական բյուջե  մուտքագրվել է 92.2 մլն.դրամ, իսկ լուծարվող ընկերությունների պարտավորությունների մարմանն ուղղված  ընկերությունների հաշվեկշռում գտնվող գույքի աճուրդներից ֆինանսական մուտքերը կազմել են 8.5 մլն դրամ:

2018թ. առաջին կիսամյակի ընթացքում   կազմակերպվել է  ՀՀ պետական կառավարչական հիմնարկների տիրապետմանը, տնօրինմանն ու օգտագործմանը հանձնված (ամրացված), այդ թվում՝ նաև պետական ոչ առևտրային կազմակերպություններին  անհատույց օգտագործման իրավունքով ամրացված գույքի վարձակալության տրամադրման թվով 104 աճուրդ, վաճառքի է ներկայացվել թվով 139 լոտ, որից վաճառվել է՝ 83-ը: 

2018 թվականի առաջին կիսամյակի ընթացքում Կոմիտեն կնքել է 190 պայմանագիր, որից 4-ը՝ մասնավորեցման,  28-ը՝ պետական գույքի օտարման, 124-ը՝ ոչ բնակելի տարածքի անհատույց օգտագործման, 10-ը՝ ոչ բնակելի տարածքի վարձակալության, 6-ը՝ բնակելի տարածքի նվիրատվության, 2-ը՝ ոչ բնակելի տարածքի նվիրատվության, 1-ը՝ բնակելի տարածքի նվիրաբերության, 8-ը՝ ոչ բնակելի տարածքի նվիրաբերության, 3-ը՝ գույքի անհատույց օտարման, 1-ը՝ անշաժ գույքի փոխանակության, 3-ը՝ ՀՀ պետական սեփականություն հանդիսացող շենքերի և շինությունների տանիքներին ու ձեղնահարկերում կապի սարքավորումների  տեղակայման  և  սպասարկման: 

Հաշվետու ժամանակահատվածում Կոմիտեն կնքել է նաև 40 համաձայնագիր, որից 1-ը՝ բնակելի տարածքի նվիրաբերության պայմանագրում փոփոխություն կատարելու մասին, 19-ը՝ ոչ բնակելի տարածքի անհատույց օգտագործման պայմանագրում փոփոխություն կատարելու մասին, 11-ը՝ ոչ բնակելի տարածքի անհատույց օգտագործման պայամանագիրը լուծելու մասին, 5-ը՝ ոչ բնակելի տարածքի վարձակալության պայմանագրում փոփոխություն կատարելու մասին, 4-ը՝ ոչ բնակելի տարածքի վարձակալության պայմանագրերը վաղաժամկետ լուծելու մասին:

Հաշվետու ժամանակահատվածում  կատարվել են Կոմիտեին ամրացված 539 միավոր (157 հատ) գույքի գույքագրման աշխատանքներ: 2018 թվականի առաջին կիսամյակի ընթացքում կատարվել են 325 միավոր գույքի գնահատման աշխատանքներ, որից՝ ՀՀ պետական գույքի մասնավորեցման 2017-2020թթ. ծրագրի ցանկերում ընդգրկված 5 ընկերություն, օտարման նպատակով ներկայացված 17 միավոր անշարժ գույք, Կոմիտեի հաշվեկշիռ ներառելու նպատակով 83 միավոր գույք (որից՝ անշարժ գույք՝ 1 միավոր և շարժական գույք՝ 82 միավոր), 137 միավոր տրանսպորտային միջոց, 68 միավոր հիմնական միջոց: Պայմանագրային հիմունքներով կատարվել են 14 միավոր գույքի գնահատման աշխատանքներ, որից՝ 5-ը անշարժ գույք, 5-ը՝ տրանսպորտային միջոց, 4-ը՝ հիմնական միջոց, կատարվել են նայև 1 առևտրային կազմակերպության գնահատման աշխատանքներ : 
Հաշվետու ժամանակահատվածում պահառության է ընդունվել 173 միավոր գույք  իսկ պահառությունից հանվել (օտարվել է) 130 միավոր գույք: 
Հաշվետու ժամանակաշրջանում «Պետական գույքի գույքագրման և գնահատման գործակալություն» ՊՈԱԿ-ի կողմից սպասարկվող շենքերում կատարվել են ընդամենը 4 435.6 հազ.դրամի չափով վթարների վերացման և վերանորոգման աշխատանքներ (Կառավարության 2-րդ շենքում՝ 2808.0 հազ.դրամի չափով, Կառավարության 3-րդ շենքում՝ 48.0 հազ.դրամի չափով, Զաքիյան 10 շենքում` 1237.7 հազ.դրամի չափով, Արշակունյաց 4 շենքում` 342.0 հազ.դրամի չափով):
III. Պետական գույքի մասնավորեցումից, օտարումից և վարձակալությունից ստացված միջոցները
2018 թվականի առաջին կիսամյակի ընթացքում՝
Պետական գույքի օտարումից ստացված մուտքերն ունեն հետևյալ տեսքը. գույքի օտարումից ստացված միջոցները կազմել են 2 263 381.1 հազ.դրամ, որից՝ ՀՀ պետական բյուջե է փոխանցվել 1 604 559.2 հազ.դրամ (այդ թվում Կոմիտեի արտաբյուջե՝ 20 215.1 հազ.դրամ), համապատասխան համայնքային բյուջեներ՝ 658 821.9 հազ.դրամ:
Պետական գույքի մասնավորեցումից ստացված միջոցները կազմել են 45 359.1 հազ.դրամ, որից՝ ՀՀ պետական բյուջե է փոխանցվել 39 367.3 հազ.դրամ, իսկ համապատասխան համայնքային բյուջեներ՝ 5 991.8 հազ.դրամ: 

Պետական գույքի վարձակալությունից 30.06.2018թ. դրությամբ փաստացի ՀՀ պետական բյուջե է մուտքագրվել 105 238.9  հազ.դրամ:

ՀՀ պետական սեփականություն հանդիսացող շենքերի և շինությունների տանիքներին ու ձեղնահարկերում կապի սարքավորումների տեղակայման և սպասարկման պայմանագրերից փաստացի մուտքագրվել է 96 773.6 հազ.դրամ, որից ՀՀ պետական բյուջե է փոխանցվել 27 973.4 հազ.դրամ (այդ թվում` այլ կառավարչական հիմնարկների արտաբյուջեներ 6 608.7 հազ.դրամ), իսկ համապատասխան ՊՈԱԿ-ների բյուջեներ՝ 68 800.2 հազ.դրամ: 
Պետական սեփականություն համարվող հողերի կադաստրային արժեքի վճարումից մուտքերը կազմել են 777 308.6 հազ.դրամ: 
Ամփոփում. 
վերը նշված հոդվածներով ստացված դրամական միջոցները կազմել են 3 288 061.3 հազ.դրամ, որից ՀՀ պետական բյուջե է փոխանցվել 2 554 447.4  հազ.դրամ (այդ թվում՝ Կոմիտեի արտաբյուջե է փոխանցվել 20 215.1 հազ.դրամ, իսկ այլ կառավարչական հիմնարկների արտաբյուջեներ՝ 6 608.7 հազ.դրամ), համայնքային բյուջեներ են փոխանցվել 664 813.7 հազ.դրամ, ՊՈԱԿ-ների բյուջեներ՝ 68 800.2 հազ.դրամ:
IV. Պայմանագրային պարտավորությունների կատարումը
Կոմիտեի գործառույթների շարքում կարևորվում է մասնավորեցման և օտարման պայմանագրերով գնորդների կողմից ստանձնած պարտավորությունների կատարման նկատմամբ վերահսկողության իրականացումը:

2018 թվականի առաջին կիսամյակի ընթացքում պետական գույքի մասնավորեցման պայմանագրերով ներդրումային պարտավորություններ են ստանձնել 2 գնորդ, որից՝ 1 գնորդ ստանձնել է 100.0 հազ. ԱՄՆ դոլարին համարժեք ՀՀ դրամի ներդրումային պարտավորություն, որը չի կատարվել հաշվարկվել է՝ 20.0 հազ. ԱՄՆ դոլարին համարժեք դրամի տույժ, 1 գնորդ ստանձնել է պրոֆիլի պահպանման պարտավորություն, որը կատարվել է: 

Պետական գույքի օտարման պայմանագրերով պարտավորություններ են ստանձնել 14 գնորդ, որից՝ 10 գնորդի կողմից նախատեսված 4 605.0 հազ.դրամի փոխարեն  կատարվել է 11 085.3 հազ.դրամի ներդրում: 4 գնորդ ստանձնել է այլ տիպի պարտավորություններ, որոնք կատարվել են:
Անհատույց օգտագործման իրավունքի պայմանագրերով պարտավորություններ են ստանձնել 23 փոխառու: Գործարար ծրագրերով նախատեսված  պարտավորություններ է ստանձնել 22 փոխառու, որից՝ 20 փոխառու կատարել են իրենց գործարար ծրագրերով նախատեսված պարտավորությունները, 2 փոխառու չի կատարել գործարար ծրագրերով նախատեսված պարտավորությունները, նրանց պայմանագրերը ներկայացվել են լուծման։ 1 փոխառու ստանձնել է 3 000.0 հազ.դրամի ներդրում, որի կատարման ժամկետն է 30.12.2018թ.։ 30.06.2018թ.-ին ներկայացվել է միջանկյալ՝ 1 043.0  հազ.դրամի ներդրման հաշվետվություն։

Նվիրաբերության պայմանագրերով այլ տիպի պարտավորություններ են ստանձնել  5 նվիրառու, որից՝ 4 նվիրառու ստանձնել է այլ տիպի պարտավորություններ, որոնք կատարվել են, 1 նվիրառուի կողմից նախատեսված՝ 10 000.0 հազ.դրամի փոխարեն կատարվել է՝ 15 826.4 հազ. դրամի ներդրում։ 

Վարձակալության պայմանագրով պարտավորություն է ստանձնել 2 վարձակալ: 2 վարձակալի կողմից նախատեսված՝ 201 997. 7 հազ.դրամի փոխարեն կատարվել է 81 776.6 հազ.դրամի ներդրում, վարձակալների կողմից 120 221.1 հազ. դրամ թերակատարված ներդրումների համար հաշվարկվել է 6 337.5 հազ.դրամի տույժ և տուգանք։ 

9 պայմանագրով պարտավորությունները կատարվել են ժամկետից շուտ, որից` 6  գնորդի կողմից օտարման պայմանագրերով նախատեսված՝ 6 գնորդի կողմից օտարման պայմանագրերով նախատեսված՝ 12 400.0 հազ. դրամի փոխարեն կատարել են՝ 16 466.2 հազ.դրամի ներդրում, 2 նվիրառուի կողմից նախատեսված՝ 309 800.0 հազ.դրամի փոխարեն կատարվել է՝ 750 508.3 հազ.դրամի ներդրում։

1 նվիրառու ստանձնել է այլ տիպի պարտավորություն, որը կատարվել է:
V. Կոմիտեի կողմից և ընդդեմ Կոմիտեի ներկայացված հայցադիմումները
Հաշվետու ժամանակահատվածում Կոմիտեն իրականացրել է պետական գույքի կառավարման բոլոր գործարքներով ստանձնած պայմանագրային պարտավորությունների պատշաճ կատարման վերահսկողությունը: Այս ոլորտում Կոմիտեի գործունեությունը կապված է նաև դատարաններում որպես հայցվոր և պատասխանող հանդես գալու հետ: 

2018 թվականի առաջին կիսամյակի ընթացքում Կոմիտեի կողմից նախապատրաստվել է 10 հայցադիմում, 3 հայցադիմումի լրացում, 4 վերաքննիչ բողոք, 4 առարկություն:
2018 թվականի առաջին կիսամյակի ընթացքում՝ 
03.07.2018թ. դրությամբ՝ հարուցված հայցերի և բանակցությունների արդյունքում ՀՀ պետական բյուջե է վերադարձվել 10 064.4 հազ.դրամ գումար, որից՝ մասնավորեցման գործերով՝ 5 693.5  հազ.դրամ գումար, վարձակալական գործերով՝ 4 370.9 հազ.դրամ գումար:

Հաշվետու ժամանակահատվածում Կոմիտեում ընդունելության են մասնակցել 18 քաղաքացի:

VI. Կոմիտեի ներքին աուդիտի արդյունքները
2018 թվականի առաջին կիսամյակի ընթացքում ներքին աուդիտի տարեկան ծրագրի շրջանակում, իրականացվել է  2017 թվականի գործունեությանը վերաբերող 50 %-ից ավելի պետական բաժնեմաս ունեցող 7 բաժնետիրական ընկերությունում և 1 ՊՈԱԿ-ում ֆինանսական և Կոմիտեի աշխատակազմի  երկու ստորաբաժանումում՝ համապատասխանության աուդիտ: 
Աուդիտի ընթացքում գնահատվել են աուդիտի ենթարկված միավորների կողմից իրականացված գործընթացները, ներքին հսկողության համակարգերը, ինչպես նաև  օրենքներով և այլ իրավական ակտերով սահմանված պահանջների կատարումը և իրականացված գործառույթների արդյունավետությունը: 
        Ամփոփելով աուդիտի արդյունքները՝ աուդիտի ենթարկված միավորներին տրվել են համապատասխան հանձնարարականներ, սահմանելով դրանց կատարման ժամանակացույց: Վերջիններս կատարման փուլում են:
VII. «Կարեն Դեմիրճյանի անվան մարզահամերգային համալիր» ՊՈԱԿ-ի կողմից կատարված աշխատանքները
Հաշվետու ժամանակահատվածում «Կարեն Դեմիրճյանի անվան մարզահամերգային համալիր» ՊՈԱԿ-ում անցկացվել է 9 միջոցառում:

 Մարզահամերգային համալիրում 2018 թվականին անցկացվելիք Ֆրանկոֆոն պետությունների գագաթնաժողովին ընդառաջ՝ իրականացվել են կանաչապատման, արտաքին հարդարման, ծառերի խնամքի, ինչպես նաև տարածքի որոշակի հատվածերում կոսմետիկ վերանորոգման աշխատանքներ: «Գնումների մասին» ՀՀ օրենքի սկզբունքների սահմաններում գնանշման հարցման և մեկ անձից գնում կատարելու միջոցով մարզահամերգային համալիրի կողմից կատարվել են ապրանքերի և ծառայությունների ձեռքբերումներ:

Հաշվետու ժամանակահատվածում «Կարեն Դեմիրճյանի անվան մարզահամերգային համալիր» ՊՈԱԿ-ի ընդհանուր հաշվարկային ֆինանսական մուտքերը կազմել են 151 157.5 հազ.դրամ, որից 93 765.5 հազ.դրամ՝ ձեռնարկատիրական գործունեությունից առաջացած եկամուտից, 57 392.0  հազ.դրամը՝ պետական դրամաշնորհի գումարից: Ձեռնարկատիրական գործունեությունից առաջացած եկամուտները ներառում են հեռահաղորրդակցության օպերատորներին տարածքի տրամադրում՝ 3 372.0 հազ.դրամ, միջոցառումների կազմակերպումից մուտքեր՝ 52 100.0 հազ.դրամ, առաջիկայում կայանալիք միջոցառումներից կանխավճարներ՝ 9 000.0 հազ.դրամ, վարձակալությունից, ծառայությունների մատուցումից և այլ մուտքեր՝ 12 397.0 հազ.դրամ, սահադաշտի շահագործումից մուտքեր՝ 16 896.0 հազ.դրամ:

2018 թվականի առաջին կիսամյակի ընթացքում կատարվել են 92 061.0 հազ.դրամի ապրանքների և ծառայությունների ձեռքբերում, որից 21 181.6 հազ.դրամը՝ գնանշման հարցումով, վճարվել է 56 375.0 հազ.դրամ աշխատավարձ:

Հաշվետու ժամանակահատվածում հաշվարկվել և պետական բյուջե է վճարվել 21 779.3 հազ.դրամ հարկ (ԱԱՀ, շահութահարկ) և դրոշմանիշային վճար:

VIII. Օրենսդրության բարելավումները և փոփոխությունները 
Պետական գույքի կառավարման արդյունավետության բարձրացման, ինչպես նաև օրենսդրական բարեփոխումների նպատակով 2018 թվականի առաջին կիսամյակի ընթացքում Կոմիտեում շարունակվել են պետական գույքի կառավարման ոլորտում մեթոդական բնույթի օրենսդրական փոփոխությունները, որոնց հիմնական նպատակն է կանոնակարգել, հստակեցնել կառավարման գործառույթները և լրացնել այն բացերը, որոնք առաջանում են նոր իրավական ակտերի կիրառման արդյունքում:

1. Հաշվետու ժամանակահատվածում մշակվել և ՀՀ կառավարության կողմից ընդունվել է «1988-1992 թվականնների Ադրբեջանի Հանրապետությունից բռնագաղթած և Հայաստանի Հանրապետության քաղաքացիություն ստացած անձանց կողմից զբաղեցրած բնակելի տարածքների սեփականաշնորհման մասին» ՀՀ կառավարության որոշումը (34 ընտանիքի վերաբերյալ՝ 74 անձ, 52 սենյակի սեփականաշնորհման մասին): (ՀՀ կառավարության 15.06.2018թ.-ի N 681 որոշում):
2. Հաշվետու ժամանակահատվածում մշակվել և շրջանառության մեջ է դրվել «Պետական գույքի կառավարման 2015-2017 թվականների ծրագրի կատարման 2017 թվականի տարեկան հաշվետվությունը հաստատելու մասին» ՀՀ կառավարության որոշման նախագիծը: (Նախագիծը 23.04.2018թ.-ին ներկայացվել է ՀՀ կառավարության քննարկմանը: ՀՀ վարչապետի համապատասխան հանձնարարականով նախագիծը գտնվում է ևս մեկ անգամ քննարկման փուլում):
3. Մշակվել և ՀՀ կառավարության քննարկմանն է ներկայացվել «Պետական գույքի մասնավորեցման 2017-2020 թվականների ծրագրի մասին» Հայաստանի Հանրապետության օրենքում լրացումներ և փոփոխություն կատարելու մասին» ՀՀ օրենքի նախագիծը: (23.04.2018թ.-ին ներկայացվել է ՀՀ կառավարության քննարկմանը):
4. Հաշվետու ժամանակահատվածում մշակվել և ՀՀ կառավարության քննարկմանն է ներկայացվել «Պետական գույքի մասնավորեցման 2017-2020 թվականների ծրագրի կատարման 2017 թվականի տարեկան հաշվետվությունը հաստատելու մասին» ՀՀ օրենքի նախագիծը: (Նախագիծը ներկայացվել է Ազգային ժողովի Տնտեսական հարցերի մշտական հանձնաժողովի քննարկմանը):
5. ՀՀ կառավարության քննարկմանն է ներկայացվել «Հայաստանի Հանրապետության կառավարության 2011 թվականի մարտի 24-ի N 305-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագիծը (200 ընտանիքի վերաբերյալ՝ 488 անձ, 214 սենյակի նվիրատվության մասին), որը ՀՀ կառավարության համապատասխան հանձնարարականով գտնվում է լրամշակման փուլում: Նախագիծը 31.05.2018թ.-ին ներկայացվել է ՀՀ կառավարության քննարկմանը: 
6. Նախապատրաստվել և շրջանառության մեջ է դրվել «Հայաստանի Հանրապետության կառավարության 2008 թվականի հոկտեմբերի 23-ի N 1262-Ա որոշման մեջ փոփոխություններ կատարելու մասին» ՀՀ կառավարության որոշման նախագիծը:

7. Նախապատրաստվել և շրջանառության մեջ է դրվել «Հայաստանի Հանրապետության կառավարության 2007 թվականի նոյեմբերի 29-ի N 1486-Ա որոշման մեջ փոփոխություն կատարելու մասին» ՀՀ կառավարության որոշման նախագիծը:

8. Հաշվետու ժամանակահատվածում մշակվել և ՀՀ օրենսդրությամբ սահմանաված կարգով ՀՀ կառավարության քննարկմանն է ներկայացվել «Հայաստանի Հանրապետության կառավարության 2011 թվականի փետրվարի 17-ի N 304-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծը, որով սահմանվել են ներդրումային ծրագրերի իրականացման համար համապատասխան պահանջներ, ելնելով անշարժ գույքի գնահատված արժեքից: 

9. Հաշվետու ժամանակահատվածում մշակվել և շրջանառության մեջ է դրվել «Հայաստանի Հանրապետության կառավարության 2003 թվականի հունիսի 13-ի N 882-Ն որոշման մեջ փոփոխություն կատարելու մասին» ՀՀ կառավարության որոշման նախագիծը, որով օտարման ընթացակարգի պարզեցման նպատակով սահմանվել են պետական կառավարչական հիմնարկներին ամրացված, պետական ոչ առևտրային կազմակերպությունների սեփականությունը հանդիսացող և դրանց ամրացված գույքի օտարման վերաբերյալ սկզբունքները: Ապահովվել է ՀՀ կառավարության 2018 թվականի 2018 թվականի հունվարի 11-ի «Հայաստանի Հանրապետության կառավարության 2018 թվականի գործունեության միջոցառումների ծրագիրը և գերակա խնդիրները հաստատելու մասին» N 275-Ն որոշմամբ հաստատված N 1 հավելվածի 28-րդ կետի կատարումը: 
10. Մշակվել և շահագրգիռ գերատեսչությունների հետ համաձայնեցման փուլում է գտնվում «Էջմիածին» բժշկական կենտրոն» փակ բաժնետիրական ընկերության 100 տոկոս Հայաստանի Հանրապետության սեփականությունը հանդիսացող բաժնետոմսերով հավաստված իրավունքները հավատարմագրային կառավարման հանձնելու մասին» ՀՀ կառավարության որոշման նախագիծը:

 11. 2018 թվականի մարտի 1-ին ՀՀ կառավարության կողմից ընդունվել է «Հայաստանի Հանրապետության կառավարության 2001 թվականի փետրվարի 22-ի N 125 որոշման մեջ փոփոխություն կատարելու մասին» N 207-Ն որոշումը, որով ապահովվել է ՀՀ կառավարության 2017 թվականի օգոստոսի 24-ի «Հայաստանի Հանրապետության կառավարության 2017 թվականի հունվարի 12-ի N 122-Ն որոշման մեջ փոփոխություն կատարելու մասին» N 1105-Ն որոշմամբ հաստատված N 1 հավելվածի 56-րդ կետի կատարումը:

12. 2018 թվականի մարտի 1-ին ՀՀ կառավարության կողմից ընդունվել է «Հայաստանի Հանրապետության կառավարության 2013 թվականի հոկտեմբերի 3-ի N 1106-Ն որոշման մեջ փոփոխություն կատարելու մասին» N 208-Ն որոշումը, որով ապահովվել է ՀՀ կառավարության 2017 թվականի օգոստոսի 24-ի «Հայաստանի Հանրապետության կառավարության 2017 թվականի հունվարի 12-ի N 122-Ն որոշման մեջ փոփոխություն կատարելու մասին» N 1105-Ն որոշմամբ հաստատված N 1 հավելվածի 57-րդ կետի կատարումը: 

13. 2018 թվականի մարտի 6-ին ՀՀ կառավարության կողմից ընդունվել է «Հայաստանի Հանրապետության կառավարության 2003 թվականի հունիսի 13-ի N 882-Ն որոշման մեջ փոփոխություն կատարելու մասին» N 236-Ն որոշումը, որով ապահովվել է ՀՀ կառավարության 2017 թվականի օգոստոսի 24-ի «Հայաստանի Հանրապետության կառավարության 2017 թվականի հունվարի 12-ի N 122-Ն որոշման մեջ փոփոխություն կատարելու մասին» N 1105-Ն որոշմամբ հաստատված N 1 հավելվածի 62-րդ կետի կատարումը:

14. Հաշվետու ժամանակահատվածում ՀՀ կառավարության կողմից 2018 թվականի մարտի 6-ին ընդունվել է «Ընդունելությունների տուն» փակ բաժնետիրական ընկերությանը գույք օտարելու թույլտվություն տալու, Հայաստանի Հանրապետության կառավարության 2017 թվականի դեկտեմբերի 28-ի N 1717-Ն որոշման մեջ լրացումներ կատարելու, Հայաստանի Հանրապետության կառավարությանն առընթեր պետական գույքի կառավարման վարչությանը գումար հատկացնելու և «Ընդունելությունների տուն» փակ բաժնետիրական ընկերությունը լուծարելու մասին» N 239-Ն որոշումը:

15. Հաշվետու ժամանակահատվածում ՀՀ կառավարության կողմից 2018 թվականի մարտի 15-ին ընդունվել է «Արաքս» փակ բաժնետիրական ընկերությունը լուծարելու մասին» N 266-Ա որոշումը:

16. 2018 թվականի առաջին կիսամյակի ընթացքում` 2018 թվականի փետրվարի 15-ին ՀՀ կառավարության կողմից ընդունվել է «Հայավտոկայարան» ՓԲԸ-ի կանոնադրական կապիտալը նվազեցնելու և գույք ամրացնելու մասին» N 150-Ա որոշումը:

17. Հաշվետու ժամանակահատվածում՝ 2018 թվականի փետրվարի 14-ին ընդունվել է ՀՀ վարչապետի «2018 թվականի ընթացքում պետական գույքի մասնավորեցման (մասնավորեցման նախապատրաստման) կամ ընկերությունները լուծարման ներկայացնելու աշխատանքների կատարման ժամանակացույցը հաստատելու մասին» N 133-Ա որոշումը:

18. Հաշվետու ժամանակահատվածում` 2018 թվականի մարտի 22-ին ՀՀ կառավարության կողմից ընդունվել է «Հայաստանի Հանրապետության կառավարության 2017 թվականի հոկտեմբերի 12-ի N 1335-Ա որոշման մեջ փոփոխություն և լրացում կատարելու մասին» N 308-Ա որոշումը: Որոշմամբ նախատեսվում է «Հայփոստ» ՓԲԸ-ի բաժնետոմսերը հավատարմագրային կառավարման հանձնելու ժամկետի փոփոխություն:

19. 2018 թվականի մարտի 29-ին ՀՀ կառավարության նիստով ընդունվել է «Պետական գույքը մասնավորեցնելու մասին» ՀՀ կառավարության որոշման նախագիծը, որով նախատեսվում է «Դիլիջան» մանկական հակատուբերկուլյոզային առողջարան» ՓԲԸ-ն ուղղակի վաճառքի ձևով մասնավորեցնել հայտնի գնորդին: 

20. Նախապատրաստվել և շրջանառության մեջ են դրվել «Երվերելակ» փակ  բաժնետիրական  ընկերությանը գույք օտարելու թույլտվություն տալու, Հայաստանի Հանրապետության կառավարության 2017 թվականի դեկտեմբերի 28-ի N 1717-Ն որոշման մեջ լրացումներ կատարելու, Հայաստանի Հանրապետության կառավարությանն առընթեր պետական գույքի կառավարման վարչությանը գումար հատկացնելու և «Երվերելակ» փակ  բաժնետիրական  ընկերությունը լուծարելու մասին» Հայաստանի Հանրապետության կառավարության որոշման նախագիծը:

21. Նախապատրաստվել և ՀՀ կառավարության քննարկմանն են ներկայացվել «Պետական բաժնեմասը մասնավորեցնելու մասին» ՀՀ կառավարության որոշման 2 նախագիծ, որոնցից մեկով նախատեսվում է «Արաբկիր» բժշկական համալիր-երեխաների և դեռահասների առողջության ինստիտուտ» սահմանափակ պատասխանատվությամբ ընկերության 7.227% պետական բաժնեմասը մասնավորեցնել ուղղակի վաճառքի ձևով, իսկ մյուսով՝  «Ընդերքաբանի Արեգի տեղամասի» ՓԲԸ-ի 100% պետական բաժնեմասը մասնավորեցնել աճուրդով:


22. Նախապատրաստվել և ՀՀ կառավարության քննարկմանն են ներկայացվել «Պետական գույքը մասնավորեցնելու մասին» ՀՀ կառավարության որոշման 2 նախագիծ, որոնցով նախատեսվում է «Վնասվածքաբանության և օրթոպեդիայի գիտական կենտրոն» և «Միջուկային և ռադիացիոն անվտանգության ԳՏԿ» ՓԲԸ-ների պետական բաժնեմասը մասնավորեցնել:
23. Նախապատրաստվել և շրջանառության մեջ են դրվել «Պետական գույքը մասնավորեցնելու մասին» ՀՀ կառավարության 2 որոշման նախագիծ, որոնցից 1-ով նախատեսվում է Տաշիրի կինոցանցի գույքն ուղղակի վաճառքի ձևով մասնավորեցնել ՀՀ Լոռու մարզի Տաշիր համայնքին, իսկ մյուսով՝ «Գեոէկոնոմիկա» ՓԲԸ-ի 100%  պետական սեփականություն հանդիսացող բաժնետոմսերն ուղղակի վաճառքի ձևով մասնավորեցնել ընկերության աշխատավորական կոլեկտիվին: ՀՀ կառավարության կողմից համապատասխանաբար ընդունվել են 11.05.2018թ. N 558-Ա և 15.02.2018թ. N 153-Ա որոշումները:
24. Նախապատրաստվել և շրջանառության մեջ են դրվել «Ագրոսպասարկում» և «Երևանի երկաթուղու պոլիկլինիկա» ՓԲԸ-ների լուծարման մասին ՀՀ կառավարության որոշման նախագծերը: 

